
Aktiviteten ved røntgenavdelinga ved Hallingdal sju-
kestugu er stor. Kvart år blir det teke 4.500 røntgen-
bilete ved avdelinga på Ål. Dagleg er det mellom 20 og 
35 pasientar innom. Det er status etter tre års drift.

Å tilrettelegge for praktiske helsetenester i distrik-
tet er ikkje noko nytt. Det er faktisk 25 år sidan Bus-
kerud fylkeskommune starta eit prøveprosjekt med 
spesialisttenester ved Hallingdal sjukestugu. I første 
omgang var det snakk om tilbod innan kirurgi og 
gynekologi. Seinare har nye tilbod kome til. Dette har 
utan tvil vore ein suksess. Fleire ministrar har vore 
på besøk og sett korleis Hallingdal sjukestugu får 
mykje ut av ressursane ved å tilby spesialisttenester 
ute i distrikta.

Røntgenavdelinga ved sjuke-
stugu er eit godt bilete av eff ek-
tivisering innan helsetenesta. 
Alternativet kjenner me så alt-
for godt; Pasienten må ta seg fri frå jobb ein heil dag, 
sitje 6-7 timar i bil, buss eller tog – for ei undersøking 
som kan ta berre fem minutt. Viss sjukehusrekne-
skapen kunne vise samfunnskostnaden med ei slik 
sløsing av folks tid kombinert med unødig transport, 
ville det vere enkelt å oppretthalde og utvide tilbod 
ute ved små sjukehus.

For dei som skal drive sjukehusa eff ektivt, er det lett 
å gløyme dette totalbiletet. Også røntgentilbodet på 
Ål blir ramma av innsparingar. Opphavleg var det ei 
og ei halv radiografstilling ved avdelinga, i dag er det 
berre ei. Dette hindrar dei i å utvide opningstida, sjølv 
om behovet er der. Både legar og ambulansepersonell 
ynskjer seg eit utvida tilbod.

I innsparingstider er det avgjerande at dei ansvar-
lege greier å sjå heilskapen. Likeins handlar det om 
å ta i bruk ny teknologi på ein eff ektiv måte. Viss ein 
gjer det, blir spørsmålet heller korleis me kan utvide 
røntgentilbodet i Hallingdal med både kontrastunder-
søkingar, ultralyd, CP og MR. Mest sannsynleg er det 
betre økonomi i det enn å slipe sparekniven og halde 
tilbodet nede på eit minimum.

